
ՕՐԵՆՔԸ
«ԱՈՒԴԻՏՈՐԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Աուդիտորական գործունեության մասին» Հայաստանի Հանրապետության 2002 թվականի դեկտեմբերի 26-ի ՀՕ-512-Ն օրենքի (այսուհետ՝ Օրենք) 18-րդ հոդվածի 2-րդ մասի՝ «ժա» կետը շարադրել հետևյալ խմբագրությամբ.
«ժա) սույն օրենքի 26-րդ հոդվածի 1-ին մասի պահանջներից որևէ մեկը փոփոխվելու դեպքում տեղեկացնել լիազորված մարմնին` այդ փոփոխություններն իրավական ուժ ստանալու օրվանից սկսած 15-օրյա ժամկետում, կցելով նշված տեղեկությունները հավաստող համապատասխան փաստաթղթերը:»:

Հոդված 2. Օրենքի 19-րդ հոդվածի 1-ին մասի գ) կետում «22.1.-րդ» բառը փոխարինել «20.1.-ին» բառով: 
Հոդված 3. Օրենքը լրացնել հետևյալ բովանդակությամբ նոր III.1. գլխով.

«ԳԼՈՒԽ III.1
ՄԱՍՆԱԳԻՏԱՑՎԱԾ ԿԱՌՈՒՅՑԻ ՀԱՎԱՏԱՐՄԱԳՐՈՒՄԸ
Հոդված 20.1. Մասնագիտացված կառույցի հավատարմագրումը
1. Մասնագիտացված կառույցի հավատարմագրումն աուդիտորի վարքագծին ներկայացվող միջազգային չափանիշներին համապատասխանող վարքագծի նորմեր ընդունած հասարակական կազմակերպությունների Հայաստանի Հանրապետության օրենսդրությամբ ներկայացվող պահանջներին համապատասխանության ճանաչումն է պետության կողմից, որի արդյունքում տրվում է պետական հավատարմագրման վկայական:
2. Հավատարմագրման սկզբունքներն են`
ա) հավատարմագրման միասնական կարգի սահմանումը.

բ) հավատարմագրման հրապարակայնությունը.

գ) հավատարմագրման գործընթացի օրինականության և թափանցիկության ապահովումը.

դ) հավատարմագրման պահանջների և պայմանների պահպանման նկատմամբ հսկողության իրականացումը:
3. Հասարակական կազմակերպությանը հավատարմագրման վկայական տալու, մասնագիտացված կառույցին նախազգուշացնելու կամ վկայականի գործողությունը կասեցնելու, դադարեցնելու մասին եզրակացություններ տալու նպատակով` լիազորված մարմինն ստեղծում է հավատարմագրման հանձնաժողով: Հավատարմագրման հանձնաժողովի գործունեության կարգը, կանոնադրությունը հաստատում է լիազորված մարմինը: Լիազորված մարմինն իր որոշումներն ընդունում է հավատարմագրման հանձնաժողովի եզրակացության հիման վրա: Լիազորված մարմինն իրավունք ունի որոշման համար հիմք չընդունելու հավատարմագրման հանձնաժողովի եզրակացությունը: Այս դեպքում նա պարտավոր է իր որոշմամբ հիմնավորել հավատարմագրման հանձնաժողովի եզրակացությունը չընդունելու պատճառները:
4. Վկայականը տրվում է լիազորված մարմին հայտ ներկայացրած հասարակական կազմակերպությանը, եթե նրան անդամակցում են Հայաստանի Հանրապետության օրենսդրությամբ սահմանված կարգով որակավորում ստացած առնվազն 15 աուդիտոր, նա ընդունել է աուդիտորի վարքագծին ներկայացվող միջազգային չափանիշներին համապատասխանող նորմեր և պատշաճ կարգով կատարել է սույն հոդվածի 5-րդ մասով սահմանված պահանջները:
5. Վկայական ստանալու համար, սույն հոդվածի 4-րդ մասի համաձայն վկայական ստանալու իրավունք ունեցող հասարակական կազմակերպությունը լիազորված մարմին է ներկայացնում Հայաստանի Հանրապետության կառավարության հաստատած հավատարմագրման կարգով սահմանված փաստաթղթերը:
6. Սույն հոդվածի 5-րդ մասով սահմանված փաստաթղթերը լիազորված մարմնում մուտքագրվելու օրվանից 15-օրյա ժամկետում ներկայացված փաստաթղթերի վերաբերյալ դիտողություններ և առարկություններ չունենալու դեպքում` լիազորված մարմինը պարտավոր է հայտատուին տալ վկայական: Վակայականը տրվում է անժամկետ:

7. Սույն հոդվածի 5-րդ մասով սահմանված փաստաթղթերը լիազորված մարմնում մուտքագրվելու օրվանից 15-օրյա ժամկետում լիազորված մարմինը վկայական տալը մերժում է, եթե՝
1) հայտատուի ներկայացրած փաստաթղթերը թերի են, ակնհայտ կեղծ կամ խեղաթյուրված.
2) ներկայացված փաստաթղթերը չեն համապատասխանում Հայաստանի Հանրապետության օրենսդրության և սույն հոդվածի 4-րդ և 5-րդ մասերի պահանջներին:
8. Վկայական ստանալու հայտում կամ կից փաստաթղթերում ոչ էական թերությունների (վրիպակների, ոչ իրավաբանական անճշտությունների, թվաբանական սխալների, ջնջումներ, քերվածքներ և նման այլ բացթողումների) հայտնաբերելու դեպքում լիազորված մարմինը պարտավոր է այդ փաստաթղթերը ներկայացնողների ուշադրությունը հրավիրել դրանց վրա` շտկելու նպատակով, ինչպես նաև նրանց ներկայությամբ, ինքնուրույն ուղղել ներկայացված փաստաթղթերում առկա ակնհայտ սխալները, վրիպակները, բացառությամբ այնպիսի ոչ էական թերությունների, որոնց վերացման իրավունքը օրենքով վերապահված է այդ փաստաթղթերն ընդունած կամ տված մարմիններին : Լիազորված մարմինն իրավունք չունի չընդունելու սույն մասում նշված փաստաթղթերը միայն այն պատճառով, որ դրանք պարունակում են ոչ էական թերություններ: 
9. Վկայականը չի կարող այլ անձանց օգտագործման տրվել, օտարվել կամ գրավադրվել` բացառությամբ օրենքով նախատեսված դեպքերի:
Հոդված 20.2. Մասնագիտացված կառույցի պարտականությունները 

1. Մասնագիտացված կառույցը պարտավոր է.

1) Հայաստանի Հանրապետության կառավարության սահմանած կարգով լիազորված մարմին ներկայացնել նորմատիվ իրավական ակտերի պահանջների կատարման նկատմամբ հսկողություն իրականացնելու համար անհրաժեշտ տարեկան հաշվետվություններ` մինչև տվյալ տարվան հաջորդող տարվա ապրիլի 15-ը,

2) աուդիտորների որակավորման հետ կապված հարցերի վերաբերյալ դիմողների բողոքներն ուսումնասիրելու համար հայտատուի որակավորման հանձնաժողովին տրամադրել համապատասխան փաստաթղթեր և տալ պարզաբանումներ,
3) վկայականն ստանալուց հետո եռամսյա ժամկետում լիազորված մարմին ներկայացնել աուդիտորների որակավորման հանձնաժողովի անհատական կազմը,

4) կրել օրենքով նախատեսված այլ պարտականություններ:
Հոդված 20.3. Մասնագիտացված կառույցի հավատարմագրման վկայականի գործողության դադարեցումը
1. Վկայականի գործողությունը դադարեցվում է՝
1) մասնագիտացված կառույցի լուծարման կամ գործունեության դադարեցման դեպքում.

2) մասնագիտացված կառույցի դիմումի համաձայն.

3) օրենքով սահմանված կարգով նախազգուշացվելուց հետո մեկ տարվա ընթացքում երկրորդ անգամ նախազգուշացվելու դեպքում.
4) օրենքով սահմանված կարգով նախազգուշացման մասին պատշաճ ձևով տեղեկացվելու օրվանից մեկամսյա ժամկետում նախազգուշացման համար հիմք հանդիսացած խախտումները չվերացնելու դեպքում.
5) սույն օրենքի համաձայն` լիազորված մարմնի կողմից արգելված գործունեություն կամ այդ գործունեության առանձին գործառույթներ կամ գործողություններ իրականացվելու դեպքում.

6) օրենքով նախատեսված այլ դեպքերում:

2. Վկայականի գործողությունը դադարեցվում է վկայականն ուժը կորցրած ճանաչելու միջոցով: Սույն հոդվածի 1-ին մասի 1-ին կետով նախատեսված հիմքերով վկայականի գործողությունը համարվում է դադարեցված` հավատարմագրված կառույցի լուծարման օրվանից: 
3. Սույն հոդվածի 1-ին մասի 2-րդ կետով նախատեսված հիմքերով վկայականի գործողությունը դադարեցնելու մասին դիմումը լիազորված մարմնում քննարկվում է այն ստանալու օրվանից 15-օրյա ժամկետում: Եթե դիմում տալու օրվանից 15 օրվա ընթացքում դիմումը չի քննարկվում, կամ չի ընդունվում որոշում, ապա դիմումը համարվում է բավարարված, իսկ վկայականի գործողությունը` դադարեցված: Վկայականի գործողության դադարեցման մասին մասնագիտացված կառույցի դիմումը կարող է մերժվել, եթե դա նախատեսված է Հայաստանի Հանրապետության օրենքով: Վկայականի գործողությունը համարվում է դադարեցված` լիազորված մարմնի որոշումը մասնագիտացված կառույցին հանձնելու կամ նրա մոտ մուտքագրվելու օրվան հաջորդող օրվանից, եթե մասնագիտացված կառույցի դիմումում ավելի ուշ ժամկետ նախատեսված չէ: Լիազորված մարմնի կողմից կարող է սահմանվել վկայականի գործողության դադարեցման մասին դիմումում նշվածից ավելի ուշ ժամկետ, բայց ոչ ավել, քան դիմումում նշված ժամկետին կամ դիմումը ստանալու օրվան հաջորդող 30 օրը, եթե վկայականի գործողության դադարեցման հետևանքով ուղղակի վնաս կհասցվի պետական և հասարակական անվտանգությանը, հասարակական կարգին, հանրության առողջությանն ու բարքերին, այլոց իրավունքներին և ազատություններին, պատվին ու բարի համբավին:

4. Սույն հոդվածի 1-ին մասի 3-րդ, 4-րդ, 5-րդ և 6-րդ կետերով նախատեսված հիմքերով վկայականի գործողությունը համարվում է դադարեցված` լիազորված մարմնի որոշումը մասնագիտացված կառույցին հանձնելու կամ նրա մոտ մուտքագրվելու օրվան հաջորդող օրվանից:»:
Հոդված 4. Օրենքի 21-րդ հոդվածի՝

1) 1-ին մասում «օրենքի 23-րդ հոդվածով» բառերը փոխարինել «հոդվածի 4-րդ մասով» բառերով. 
2) լրացնել հետևյալ բովանդակությամբ 4-րդ մասով.
«4. Աուդիտորի որակավորում ստանալու համար անձը պետք է ունենա՝

ա) տնտեսագետի մասնագիտությամբ բարձրագույն կրթություն և վկայական ստանալու համար դիմում ներկայացնելու օրվան նախորդող վերջին հինգ տարվա ընթացքում առնվազն երեք տարվա մասնագիտական աշխատանքի փորձ, կամ`

բ) բարձրագույն կրթություն և վկայական ստանալու համար դիմում ներկայացնելու օրվան նախորդող վերջին յոթ տարվա ընթացքում առնվազն հինգ տարվա մասնագիտական աշխատանքի փորձ:

Սույն հոդվածով սահմանված մասնագիտական աշխատանքի վերաբերյալ պահանջները սահմանում է Հայաստանի Հանրապետության կառավարությունը:»:
Հոդված 5. Օրենքի 22.1.-ին հոդվածը ուժը կորցրած ճանաչել:
Հոդված 6. Օրենքի 23-րդ հոդվածի՝

1) 1-ին մասը շարադրել հետևյալ խմբագրությամբ.
«Աուդիտորների որակավորման քննությանը կարող են մասնակցել Հայաստանի Հանրապետության քաղաքացիները, օտարերկրյա քաղաքացիները և քաղաքացիություն չունեցող անձինք:».
2) 2-րդ մասը ուժը կորցրած ճանաչել:
Հոդված 7. Օրենքի 26-րդ հոդվածի՝

1) 1-ին մասի «գ» կետը ուժը կորցրած ճանաչել.
2) 3-րդ մասի «գ» կետը ուժը կորցրած ճանաչել:
Հոդված 8. Օրենքի 26.2-րդ հոդվածի 1-ին մասի՝

1) «ե» կետում «այլ դեպքերում» բառերը փոխարինել «կարգով և ժամկետում չի վճարել պետական տուրքը» բառերով:
2) լրացնել հետևյալ խմբագրությամբ նոր «զ» կետով.
«զ) խախտվել են սույն օրենքի 28-րդ հոդվածի 3-րդ և 4-րդ մասերով սահմանված ժամկետները:»:
Հոդված 9. Օրենքի 31-րդ հոդվածում «իրականացնող անձինք» բառերից հետո լրացնել «մասնագիտացված կառույցները» բառերը:
Հոդված 10. Օրենքի 31.2-րդ հոդվածում՝

1) 1-ին մասի «միջոցով» բառից հետո լրացնել «և սույն օրենքի 18-րդ հոդվածի 2-րդ մասի «ժա» կետով սահմանված պահանջները խախտվելու դեպքում» բառերը.

2) 3-րդ մասը շարադրել հետևյալ խմբագրությամբ.

«3. Նախազգուշացումը որպես պատասխանատվության միջոց կիրառվում է, եթե.

1) աուդիտ իրականացնող անձը`
ա) խախտել է սույն օրենքի 18-րդ հոդվածի 2-րդ մասի «զ» կետով սահմանված հաշվետվությունների կամ «ժա» կետով սահմանված տեղեկատվության ներկայացման ժամկետները.

բ) խախտել է սույն օրենքի 18-րդ հոդվածի 2-րդ մասի «զ» կետով սահմանված` հաշվետվությունների ներկայացման վերաբերյալ Հայաստանի Հանրապետության կառավարության որոշմամբ սահմանված պահանջները:
2) մասնագիտացված կառույցը՝
ա) խախտել է սույն օրենքի 20.2-րդ հոդվածի 1-ին մասի 1-ին կետով սահմանված հաշվետվությունների ներկայացման ժամկետները.
բ) խախտել է սույն օրենքի 20.2-րդ հոդվածի 1-ին մասի 3-րդ կետով սահմանված տեղեկատվության ներկայացման ժամկետները.
գ) լիազորված մարմնին ներկայացված փաստաթղթերում նշել է իրականությանը չհամապատասխանող տեղեկություններ:»:
Հոդված 11. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 

ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ՕՐԵՆՔԸ
«ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ

Հոդված 1. «Պետական տուրքի մասին» Հայաստանի Հանրապետության 1997 թվականի դեկտեմբերի 27-ի ՀՕ-186 օրենքի 19-րդ հոդվածի 5-րդ կետի 5.7 ենթակետում «ֆիզիկական անձանցից` տարեկան» և «բազային տուրքի 25-ապատիկի չափով» բառերը հանել:

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
ՀԻՄՆԱՎՈՐՈՒՄ

««ԱՈՒԴԻՏՈՐԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ
1. Իրավական ակտերի անհրաժեշտությունը

ՀՀ տնտեսական ոլորտը կարգավորող իրավական ակտերի բարեփոխումների խորհրդի կողմից (այսուհետ՝ Խորհուրդ) հանձնարարվել է ՀՀ կառավարության աշխատակազմի «Օրենսդրության կարգավորման ազգային կենտրոն» պետական հիմնարկին 2015թ. ընթացքում ուսումնասիրել ֆինանսական ոլորտի կարգավորումները և ներկայացնել այդ ոլորտը կարգավորող իրավական ակտերի կրճատման, պարզեցման առաջարկություններ:
««Աուդիտորական գործունեության մասին» Հայաստանի Հանրապետության օրենքում փոփոխություններ և լրացումներ կատարելու մասին» և ««Պետական տուրքի մասին» Հայաստանի Հանրապետության օրենքում փոփոխություն կատարելու մասին» Հայաստանի Հանրապետության օրենքների նախագծերի մշակումը պայմանավորված է գործարար միջավայրի զարգացմանը խոչընդոտող դրույթների վերացման, մարդու իրավունքների իրացման համար արդյունավետ երաշիք ստեղծելու և գործող նորմատիվ իրավական ակտերի կատարելագործման անհրաժեշտությամբ:
2. Ընթացիկ իրավիճակը և խնդիրները
«Աուդիտորական գործունեության մասին» ՀՀ օրենքի 18-րդ հոդվածի 2-րդ մասի «ե» կետի համաձայն` լիցենզիա ստանալու հայտ ներկայացրած անձը օրենքի 26-րդ հոդվածի (լիցենզիա տրամադրելու) պահանջներից որևէ մեկը խախտելու դեպքում պարտավոր է խախտում թույլ տրվելու օրվան հաջորդող 30-օրյա ժամկետում այդ մասին գրավոր հայտնել լիազորված մարմին: ՀՀ կառավարության 2012 թվականի մարտի 22-ի թիվ 346 որոշմամբ հաստատված լիցենզավորման կարգի համաձայն կազմակերպության ղեկավարը, աուդիտորը, մասնակիցը համաձայն են որևէ տվյալի փոփոխության դեպքում տեղեկատվություն տրամադրել լիազոր մարմնին: Անհրաժեշտ է ՀՀ կառավարության որոշմանը համահունչ օրենքում ևս ամրագրել դրույթ, որ լիցենզիայի պահանջները խախտվելուց բացի, փոփոխվելու դեպքում ևս տեղեկատվություն ներկայացվի լիազոր մարմնին: 
Աուդիտորի որակավորում ստանալ ցանկացող անձը պետք է հանձնի յոթ բաժիններից (փուլերից) բաղկացած քննություններ, որից հետո միայն անհրաժեշտ միավորներ հավաքելու դեպքում լիազորված մարմինը նրան տալիս է աուդիտորի որակավորման վկայական: «Աուդիտորական գործունեության մասին» ՀՀ օրենքի (Օրենք) 23 հոդվածով աուդիտորների որակավորման քննությանը մասնակցել ցանկացող դիմորդների համար սահմանված են կրթությանը, մասնագիտությանը և փորձին վերաբերող չափանիշներ: Սակայն, բոլորիվին անհրաժեշտ չէ որպեսզի քննությանը մասնակցող անձը բավարարի սահմանված չափանիշներին, քանի որ, օրինակ, աշխատանքային փորձ չունեցող ուսանողը ևս կարող է ցանկություն հայտնել մասնակցել քննություններին, իր ուժերը փորձելու նպատակով: Քանի որ քննությունները բաղկացած են յոթ բաժիններից և երկար ժամանակ է անհրաժեշտ բոլոր յոթը հաղթահարելու համար, ապա չի բացառվում, որ անձը սկսի քննությունները հանձնել դեռևս փորձ չունենալով, իսկ մինչև որակավորում ստանալու պահն արդեն ձեռք բերի համապատասխան փորձ և կրթություն: Բացի այդ, փորձը, կրթությունը և գիտելիքները անհրաժեշտ են որակավորման համար (որը հիմք է աուդիտ իրականացնելու և այն օրենսդրության պահանջներին համապատասխան իրականացնելու համար) և ոչ թե քննություններին մասնակցելու համար: Հետևաբար, սահմանված չափանիշները պարտադիր կարող են լինել որակավորման վկայական ստանալու նպատակ ունեցողի, այլ ոչ թե քննություն հանձնողի համար:
«Աուդիտորական գործունեության մասին» ՀՀ օրենքի 22.11-ին հոդվածը անվանված է «Մասնագիտացված կառույցի հավատարմագրումը», սակայն այդ հոդվածով տրված են շատ ընդհանուր նորմեր՝ չեն կարգավորվում հավատարմագրման գործընթացը և վկայականի տրման ու դադարեցման հետ կապված հարաբերությունները, իրավունքներն ու պարտականությունները, ինչպես նաև վերահսկողության իրականացման մեխանիզմները և օրենսդրության պահանջների խախտման դեպքում պատասխանատվությունը: Ավելին, այդ հարաբերությունները մասամբ կարգավորված են ՀՀ կառավարության 2008 թվականի օգոստոսի 14-ի «Աուդիտորների որակավորման նպատակով մասնագիտացված կառույցի հավատարմագրման կարգը հաստատելու մասին» թիվ 1007-Ն որոշմամբ, ինչը հակասում է ՀՀ Սահմանադրությանը: Հայաստանի Հանրապետության Սահմանադրության 83.5 հոդվածի համաձայն՝ բացառապես Հայաստանի Հանրապետության օրենքներով են սահմանվում՝

- ֆիզիկական և իրավաբանական անձանց իրավունքներն իրականացնելու և պաշտպանելու պայմանները և կարգը.

- ֆիզիկական և իրավաբանական անձանց իրավունքների և ազատությունների սահմանափակումները.

- վարչական, կարգապահական պատասխանատվության ենթարկելու դեպքերը, կարգը, պայմանները: Ուստի, նպատակահարմար է Օրենքում նախատեսել առանձին գլուխ, որով կկարգավորվեն հիշատակված (այդ թվում հաշվետվություն ներկայացնելու և վերահսկողություն ապահովելու) հարաբերությունները, ինչպես նաև մասնագիտացված կառույցի կողմից օրենսդրության խախտման դեպքերի համար VII գլխում ավելացնել պատասխանատվություն նախատեսող նորմեր:
«Պետական տուրքի մասին» Հայաստանի Հանրապետության օրենքի 19-րդ հոդվածի 5-րդ կետի համաձայն` լիցենզիայի համար պետական տուրքը սահմանված է ինչպես իրավաբանական անձանց, այնպես էլ ֆիզիկական անձանց համար: Սակայն, համաձայն «Աուդիտորական գործունեության մասին» ՀՀ օրենքի 26-րդ հոդվածի 1-ին մասի՝ լիցենզիա ստանալու իրավունք ունի որպես փակ բաժնետիրական ընկերություն կամ սահմանափակ պատասխանատվությամբ ընկերություն գրանցված իրավաբանական անձը: Այսինքն, ֆիզիկական անձնը չի կարող դիմել լիցենզիա ստանալու համար, հետևաբար, ֆիզիակական անձանց համար պետական տուրք չի կարող սահմանվել:

3. Տվյալ բնագավառում իրականացվող քաղաքականությունը
ՀՀ կառավարությունը որդեգրել է տնտեսական գործունեության պետական կարգավորման արդյունավետության բարձրացման, գործարար միջավայրի և շուկայական տնտեսության զարգացմանը խոչընդոտող դրույթների վերացման և գործող նորմատիվ իրավական ակտերի կատարելագործման քաղաքականություն: Այդ համատեքստում անհրաժեշտ է «Աուդիտորական գործունեության մասին» և «Պետական տուրքի մասին» Հայաստանի Հանրապետության օրենքներում փոփոխություններ և լրացումներ կատարել:
4. Առաջարկվող կարգավորման նպատակը և բնույթը 
Առաջարկվող կարգավորման նպատակը աուդիտորական գործունեության ոլորտի կատարելագործումն է, մասնավորապես աուդիտորների որակավորման քննությունների մատչելիության ապահովումը, լիցենզավորման պահանջների մեղմացումը, մասնագիտացված կառույցի հավատարմագրման և գործունեության կանոնակարգումը: 
Ներկայացված նախագծով առաջարկվում է վերացնել կրթությանը, մասնագիտությանը և փորձին վերաբերող պահանջները աուդիտորի որակավորման քննություններին մասնակցելու համար և պահպանել դրանք միայն վկայական ստանալու համար: Աուդիտ իրականացնող անձանց լիցենզավորման գործընթացում առաջարկվում է վերացնել ընկերության տնօրենին ներկայացվող պահանջները և սպառիչ թվարկել լիցենզիա տալը մերժելու հիմքերը: Առաջարկվել է նաև կանոնակարգել մասնագիտացված կառույցի հավատարմագրման գործընթացը, վերասկողությունը և պատասխանատվությունը օրենքը խախտելու համար: Առաջարկվում է նաև լիազորված մարմնին տեղեկատվություն տրամադրել ոչ միայն լիցենզիայի պահանջները խախտվելու, այլ նաև փոփոխվելու դեպքում (միաժամանակ թեթևացնելով լիցենզիա ստանալուց ներկայացվող տեղեկատվության ծավալը):
«Պետական տուրքի մասին» Հայաստանի Հանրապետության օրենքի առնչությամբ առաջարկվող կարգավորման նպատակը ֆիզիկական անձանց համար աուդիտորական գործունեության լիցենզիայի համար սահմանված պետական տուրքի վերացումն է, հաշվի առնելով այն հանգամանքը, որ ֆիզիկական անձը չի կարող զբաղվել աուդիտորական գործունեությամբ և, հետևաբար, լիցենզիա ստանալ:

5. Նախագծի մշակման գործընթացում ներգրավված կազմակերպություններ և անձինք
Նախագիծը մշակվել է ՀՀ կառավարության աշխատակազմի «Օրենսդրության կարգավորման ազգային կենտրոն» ՊՀ-ի կողմից, համագործակցելով ՀՀ ֆինանսների նախարարության և Հայաստանի հաշվապահների և աուդիտորների ասոցիացիայի հետ: 
6. Ակնկալվող արդյունքը
Նախագծի ընդունմամբ պայմանավորված ակնկալվող արդ​յունքը կլինի գործող նորմատիվ իրավական ակտերի կատարելագործումը:
Տ Ե Ղ Ե Կ Ա Ն Ք

««ԱՈՒԴԻՏՈՐԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
««Աուդիտորական գործունեության մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի ընդունման կապակցությամբ անհրաժեշտություն կառաջանա ընդունել՝

1. «Հայասատանի Հանրապետության կառավարության 2008 թվականի օգոստոսի 14-ի թիվ 1007-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշումը, 
2. «Հայասատանի Հանրապետության կառավարության 2012 թվականի մարտի 22-ի թիվ 346-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշումը,
3. և մշակել ու ՀՀ կառավարության հաստատմանը ներկայացնել մասնագիտացված կառույցի կողմից ներկայացվող տարեկան հաշվետվությունների ձևը և այն ներկայացնելու կարգը, ինչպես նաև Հավատարմագրման հանձնաժողովի գործունեության կարգը:
««Պետական տուրքի մասին» Հայաստանի Հանրապետության օրենքում փոփոխություն կատարելու մասին» Հայաստանի Հանրապետության օրենքի ընդունման կապակցությամբ այլ իրավական ակտերի ընդունման կամ այլ իրավական ակտերում փոփոխություններ և լրացումներ կատարելու անհրաժեշտությունը բացակայում է:
Տ Ե Ղ Ե Կ Ա Ն Ք
««ԱՈՒԴԻՏՈՐԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՊԵՏԱԿԱՆ ՏՈՒՐՔԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԲՅՈՒՋԵՈՒՄ ԾԱԽՍԵՐԻ ԿԱՄ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
««Աուդիտորական գործունեության մասին» Հայաստանի Հանրապետության օրենքում փոփոխություններ և լրացումներ կատարելու մասին» և ««Պետական տուրքի մասին» Հայաստանի Հանրապետության օրենքում փոփոխություն կատարելու մասին» Հայաստանի Հանրապետության օրենքների ընդունման դեպքում պետական բյուջեում ծախսերի կամ եկամուտների էական ավելացում կամ նվազեցում տեղի չի ունենա:

